
FORORD TIL DEN NORSKE UTGÅVA, VED JOHN FREEMAN.

Eg gløymer aldri fyrste gongen eg høyrde Ocean Vuong lese dikta sine. Det var juni i Paris, lufta var klar og mjuk – det ein kan kalle ein poesivennleg atmosfære. Ein stor flokk hadde samla seg, dei var tørste på vin og på sumarnatta. Så opna Vuong munnen, og kroppen hans … blei til eit makelaust instrument, som spela ein melodi om lengt og begjær, om tap og anger. Eg hugsar at eg tenkte: «Korleis kan ein serie vibrasjonar romme så mykje?» Eg var ikkje den einaste. Etter berre to dikt verka det som alle i rommet var fjetra, slik ein kan bli når nokon byr på venleik og mot. Noko som endrar reglane.

Lenge var poesien til Ocean Vuong ei slik hending – noko som blei framført og lese, no og då fanga i små, vanskeleg tilgjengelege chapbøker som folk verna om fordi tekstane trong å bli hugsa. Med Natthimmel med kulehòl blei det slutt på eigesjuka. Her er Vuong si fyrste samling i full lengde lett tilgjengeleg, samstundes har dikta blitt endå meir kraftfulle. Å lese tekstane hans er å oppleve, igjen og igjen, den mirakuløse forvandlinga av lengt til lyd – ei forvandling som poeten sjølv peikar på og framstiller som risikabel, frå fyrste side. Diktet «Dørstokk» skildrar det å lytte til ein kar som syng i dusjen, det kan vere ein elskar, det kan vere faren til eg-et. Poeten kikkar gjennom nykelhòlet:

Han song. Det er alt eg hugsar.

 For i skrotten, der alt har sin pris,

 

levde eg. Visste ikkje

 det fanst betre grunnar.

 

Den morgonen stoppa far

 – ein mørk hingst kvilte i regnskura –

 

og lytta etter kvesinga mi

 bak døra. Eg visste ikkje at prisen

 

for å trø inn i songen – var å miste

 heimvegen sin.

Natthimmel med kulehòl greinar seg ut frå dette uhyggelege diktet slik ein symfoni faldar seg ut frå eit preludium. Her finn vi alle Vuong sine notar, elegant arrangerte. Den fråverande faren og trongen til å vinne han tilbake gjennom songen. Sorga og begjæret som treng ein kropp for å spele seg ut i oss. Her finn vi Vuong sin varsamt skilsetjande biletbruk – ein hingst kvilande i ei regnskur – og den møysommelege, nedskorne syntaksen, bratte kuplettar bundne saman med enjambement som gir oss rom til å knele der, i lag med han, i kjellaren under dei største spørsmåla. Korleis kan eg hugse nokon eg aldri kjende som vaksen? Er det nok at han ber namnet sitt?

 

Dette er ei bok om å vere son til ein far når begge desse orda gjer ein svimmel. Gjennom heile Natthimmel med kulehòl påkallar Vuong namnet sitt som ei lykt, og denne lykta rettar han nyfike mot eige liv og mot myteverda. I eit av dikta kastar Vuong sjølv skugge over historia om Telemakos. «Haibun for immigrantar» skildrar ei båtreise frå Vietnam, der Vuong blei fødd i 1988, og skapar denne etymologien: «Om vi kjem i land, seier han, skal eg kalle sonen vår opp etter dette vatnet. Eg skal lære meg å elske eit monster.» Etter kvart som boka spinn vidare, kan vi nesten sjå ei tidsline: fødsel og immigrasjon, tap og gjentaking. Formene til Vuong svell ut og dreg seg i hop mestsom tidvatn: Nokre stader vidar teksten seg ut til nesten-prosa, andre stader finn vi komprimerte kuplettar. Heile tida ligg spørsmålet der: Kven er han? «Når dei spør deg / kvar du kjem frå», står det i ein tekst, «sei at namnet ditt / blei flådd av dei tannlause gommane / til ei kvinne frå krigen».

 

Her finn du det amerikanske imperiet heime hjå seg sjølv, slik det talar gjennom ein trubadur frå det 21. hundreåret. Til liks med Frank O’Hara har Vuong evna til å binde saman ord til bilete med atletisk eleganse. Han syng si eiga historie, men også historia til USA. I eit dikt skriv han at «Amerika er ei rekkje gatelys / som glitrar i whiskey». «Framand», skriv han i eit anna, «tydeleg / ekko, i handa mi, fletta i blod, tynt / som enkjetårer.» I det Amerika der poeten bur, der han vaks opp etter at han kom som seksåring, er det ikkje trygt å vere skeiv. Begjæret er alltid ein dans med konsekvensar. «Jordas sjuande krins» er eine og aleine ihopsett av dei pinte fotnotane til eit homsepar som brenn i hel i sin eigen heim.

 

Vuong greier dessutan å synge seg inn i livet til kvinner som er uthòla av namnet sitt. Denne evna er med på å halde boka oppe: Ho lyfter boka opp frå personleg mytologi og gjer henne til noko større. Her finn vi Jackie O, Evrydike, og til sist, rørande, mora til poeten, bøygd over naglelakkfjernar i salongen. Reisande og elskande, alle saman. Ein veldig omtanke viser seg i desse dikta, for kva er ein myte om ikkje ein person dømd til å leve i evigvarande gjentaking av den handlinga som definerte hen? I desse dikta prøver Vuong å bryte opp fengselsdøra, å reversere reduseringa av desse karakterane ved å synge til dei om skjebnen deira. Han veit at det er litt forfengeleg, dette, men held fram – og takkar mor si for at ho tilgir. Han er utifrå sjølvmedviten når han skriv: «Ei mors kjærleik / motset seg byrgskap / slik eld / motset seg skrika / til det som brenn.»

Arbeidet Vuong byrjar på i denne boka,  fører han vidare i debutromanen På jorda er vi glimtvis vakre, som er skriven i brevform, frå ein son til mora hans. Om romanen er mora si bok, er Natthimmel med kulehòl eit kjærleiksbrev til faren. Når poeten syng desse songane, gjer han seg til sin eigen far, for som vi veit: Alle songar rettar seg like mykje til songaren som til tilhøyraren. «Someday I’ll Love Ocean Vuong» viser oss at sorga hans ikkje er endelaus, sjølv om han mytologiserer henne. «Ikkje tenk på det», skriv poeten, når han talar til seg sjølv: «Far din er berre far din / til ein av dykk gløymer.» Med desse knusande linene gir poeten oss løyve, slik han gir seg sjølv løyve, til å rive oss laus. Som alt anna han rører, er dette ei gåve, varleg som lyset i Paris i juni.

 

John Freeman er forfattaren bak diktsamlinga Maps, og redaktør for litteraturmagasinet Freeman’s.

